
	Predmet:
	Primjena Zakona o zaštiti ličnih podataka u Matičnom uredu Opštine

Mišljenje, dostavlja se – 

	
	

	Veza:
	Vaš akt broj: 08-13-2626/18 od 8.11.2018. 


Agencija za zaštitu ličnih podataka u Bosni i Hercegovini je zaprimila Vaš akt Veze, kojim tražite mišljenje u vezi davanja podataka iz matičnih knjiga, najčešće davaocima komunalnih usluga, za potrebe naplate dugovanja pred nadležnim sudom u okviru izvršnog postupka. S tim u vezi, navodite da bi pomoglo da Agencija pomogne i da svoje mišljenje o načinu na koji bi se trebalo obratiti za dostavu podataka, kako bi svi brzo i efikasno rješavali takve zahtjeve.
U vezi s naprijed navedenim, a na osnovu člana 40. stav (2) tačka g) Zakona o zaštiti ličnih podataka („Službeni glasnik BiH“, br. 49/06, 76/11 i 89/11), Agencija daje sljedeće: 

M I Š LJ E NJ E

Zakon o zaštiti ličnih podataka („Službeni glasnik BiH“ br. 49/06, 76/11 i 89/11) (u daljem tekstu: Zakon) je donesen u cilju zaštite ljudskih prava i osnovnih sloboda svih lica na teritoriji Bosne i Hercegovine, naročito prava na privatnost i zaštitu podataka u pogledu obrade ličnih podataka koji se na njih odnose. Svaki kontrolor koji vrši obradu ličnih podataka je obavezan poštivati principe obrade ličnih podataka propisane Zakonom. 

Općenito, davanje ličnih podataka predstavlja jednu od radnji obrade ličnih podataka koja je regulisana članom 17. Zakona. U skladu sa odredbama ovog člana, kontrolor može dati lične podatke trećoj strani ukoliko ista ima pravni osnov da dobije i dalje obrađuje lične podatke koje traži. Pravni osnov za davanje ličnih podataka može biti, prije svega utvrđen javni interes, a potom zakonom utvrđena nadležnost ili zakonit interes treće strane, te saglasnost nosioca ličnih podataka. Treća strana je obavezna dokazati naznačeni pravni osnov i svrhu zbog koje traži podatke ili eventualno iste učiniti izvjesnim. Ako je svrha za koju se podaci traže suprotna principima obrade ličnih podataka propisanim u članu 4. Zakona ili ako treća strana nema pravnog osnova da dobije lične podatke koje traži u smislu člana 5. i 6. Zakona, kontrolor mora odbiti takav zahtjev.

Propisani pravni osnovi nisu postavljeni kumulativno, što znači da je dovoljno postojanje jednog od tih osnova za davanje ličnih podataka trećoj strani. Saglasnost nositelja ličnih podataka nije potrebna ukoliko je ispunjen neki od uslova iz člana 6. Zakona, naročito ukoliko se radi o javnom interesu ili zaštiti zakonitih prava i interesa koje ostvaruje kontrolor ili treća strana, i ako ova obrada ličnih podataka nije u suprotnosti s pravom nosioca podatka da zaštiti vlastiti privatni i lični život (član 6. stav (1) tačka d) i e) Zakona).
Međutim, i kada postoji valjan pravni osnov, mora se voditi računa o mjeri i obimu davanja ličnih podataka, na što obavezuje i član 17. stav (3) Zakona koji propisuje da u zahtjevu za dobivanje podataka treba da budu jasno navedene vrste ličnih podataka koji se traže, svrha i pravni osnov traženja podataka. To znači da postojanje pravnog osnova ne znači automatski obavezu davanja svih ličnih podataka koji se traže, već isključivo onih podataka koji su potrebni za ostvarivanje svrhe zbog koje se podaci traže.  

Navedene odredbe se trebaju primijeniti u svim slučajevima davanja ličnih podataka, pa tako i u slučaju prikupljanja podataka za potrebe vođenja sudskog postupka radi zaštite zakonitog prava i interesa na naplatu dugovanja. Sudski akti kao što je rješenje, zaključak ili presuda i dr., predstavljaju pravni osnov za davanje ličnih podataka konkretnog lica.
Dakle, obaveza kontrolora je da, prije donošenja odluke, cijeni sve okolnosti konkretnog slučaja i utvrdi da li u tom slučaju postoji valjan pravni osnov za davanje ličnih podataka i u kojoj mjeri, te da postupi u skladu sa utvrđenim na način da dostavi lične podatke ili odbije takav zahtjev. 

Kada je u pitanju način obraćanja za davanje ličnih podataka, Agencija ne može određivati modalitete podnošenja zahtjeva, već samo ukazati na odredbe Zakona koji regulišu davanje ličnih podataka, kako je naprijed pojašnjeno. Postupak koji će kontrolor provoditi kod davanja ličnih podataka trećoj strani treba biti predmet propisa s ciljem provođenja Zakona, a koji trebate donijeti u skladu sa članom 11. stav (3) Zakona.   

                                                                                                        D I R E K T O R
                                                                                                         Petar Kovačević               

Dostaviti:

· Naslovu

· Spis predmeta           
Sarajevo / Сарајево, Dubrovačka broj 6 / Дубровачка број 6  

 tel/тел +387 33 726-250,  fax/факс +387 33 726-251 

